
ვერსია
რუსული "მეხუთე კოლონა" საქართველოს წინააღმდეგ (ვერსია)

ავტ. ნათია დოლიძე

სტატიაში საუბარია  ევროკავშირისა და ნატო-ს წევრი, ასევე, მათი პარტნიორი ქვეყნების მიერ საკუთარი საზღვრებიდან  რუსი დიპლომატების მასობრივ გაძევებაზე. ავტორი წერს, რომ ოკუპანტი ქვეყანა აწარმოებს „ჰიბრიდულ ომს“, რომელიც „მეხუთე კოლონის“ ფესვებზე აღმოცენდა.
ამ თემაზე საუბრისას ქართული სპეცსამსახურის ყოფილი წარმომადგენელი, რომელმაც ინკოგნიტოდ დარჩენა ისურვა, "ვერსიას" ეუბნება, რომ საქართველოში ახალი რუსული იდეოლოგიის შემოტანა ხდება, რომელიც საბჭოთა ნარატივისგან  იმით განსხვავდება, რომ ფარად ეკლესიას იყენებს. რაც შეეხება "მეხუთე კოლონას", რესპონდენტი ამბობს, რომ მისი წარმომადგენლები  ე.წ. პოლიტოლოგებიც არიან, რომლებიც რუსული კლიშეების დაამკვიდრებას ცდილობენ.

პოლიტოლოგი სოსო ცისკარიშვილის თქმით კი, უშიშროების სამსახურის წარმოამდეგნლები იმ ფინანსური წყაროებით უნდა დაინტერესდნენ, რომელიც მომრავლებულ არასამთავრობო ორგანიზაციებს ასულდგმულებს. ექსპერტის განმარტებით, ამ ჯგუფის მიზანი საქართველოს მუდმივი დისკრედიტაცია და ევროპისთვის იმის ჩვენებაა, რომ საქართველო რუსეთზე ორიენტირებული სახელმწიფოა და მოსახლეობის მხოლოდ მცირე ნაწილი ფიქრობს სხვაგვარად.
საერთაშორისო დანაშაულებრივი სქემა _ ვინ იქნება შემდეგი? (ვერსია)

ავტ. დაჩი შალიკაშვილი

სტატიაში ნათქვამია, რომ შინაგან საქმეთა სამინისტრო გიორგი გახარიასა და ახალი გუნდის პირობებში საკმაოდ გააქტიურდა და ამას ხელისუფლების „ჩასაფრებული“ ოპონენტებიც კი აღიარებენ. აქვე აღნიშნულია, რომ გახარიას მიერ ავანსად გაცემული პირობა, ნარკოდანაშაულთან თუ ქურდული სამყაროს წინააღმდეგ ბრძოლის შესახებ, ეტაპობრივად სრულდება. ამასთან, ახალი ხელმძღვანელობა ცდილობს,  წერტილი დაესვას ამ ქვეყანაში პრივილეგირებული და ელიტური დანაშაულებრივი ჯგუფების არსებობას. 
ამ კონტექსტში, სტატიაში საუბარია გიორგი გიორგანაშვილის საქმესთან დაკავშირებით ბოლო დროს განვითარებულ მოვლენებზე, მათ შორის, საქმის ერთ-ერთი ფიგურანტის, ირაკლი ქორიძის დაკავებაზე. 
ცნობილი გახდა, რომ ქორიძე ერთხელ უკვე იყო დაავებული ნარკოდანაშაულის ბრალდებით, თუმცა, 2014 წელს საქართველოს პრეზიდენტმა შეიწყალა და გაათავისუფლა. 

საპარლამენტო უმრავლესობის წარმომადგენლის, დავით მათიკაშვილის ინფორმაციით, სოციალურ ქსელეში მუსირებს აზრი, თითქოს ქორიძის პირველი მეუღლე ნატალია ჩიჩუაა, პრეზიდენტის მეუღლის, მაკა ჩიჩუას ბიძაშვილი და თუკი ეს ფაქტი დადასტურდება, ეს იქნება ძალიან სამწუხარო გარემოება.
ირაკლი ქორიძის ადვოკატი დავით კორკოტაშვილი კი აცხადებს, რომ მისი დაცვის ქვეშ მყოფი "ნაციონალების" რეპრესიების მსხვერპლია. 
შინაგან საქმეთა სამინისტროში აცხადებენ, რომ უფრო მსხვილი საერთაშორისო დანაშაულებრივი სქემის გამოვლენის მიზნით, გამოძიება გრძელდება, შესაბამისად არ არის გამორიცხული, ამ საქმეში სხვა ფიგურანტებიც გამოიკვეთონ.

შაქრო კალაშოვი "კარიერის" დასასრული (ვერსია)

ავტ. ბათო ჯაფარიძე

სტატიაში ნათქვამია, რომ კრიმინალური სამყარო, ფაქტიურად, მეთაურის გარეშე დარჩა. - 27 მარტს მოსკოვის სასამართლომ შაქრო კალაშოვს განაჩენი გამოუტანა და ციხეში 9 წლითა და 10 თვით ჩასვა, რაც 65 წლის კალაშოვისთვის კარიერის დასრულების ტოლფასია.  ჟურნალისტი წერს, რომ პარალელურად, რუსეთსა და უკრაინაში ქართველი კანონიერი ქურდების დევნა გრძელდება. რუსეთში რუსლან გეგეჭკორი დააკავეს და ქვეყნიდან გამოაძევეს, უკრაინაში კი _ გიორგი ლობჟანიძე და რამაზ ციკორიძე დაიჭირეს. 

სტატიის თანახმად, ქურდებთან მიმართებაში კანონს ამკაცრებს საქართველოს ხელისუფლებაც, თუმცა,  კანონის ამას იურიდიულ საკითხთა კომიტეტის სხდომაზე ხმაური მოჰყვა, რადგან დეპუტატების ნაწილს დახურულ, ნაწილს კი - ღია  ფორმატში სურდათ საუბარი. სტატიის ავტორი დასძენს, რომ საბოლოო ჯამში, კანონპროექტს აუცილებლად განიხილავენ დახურულ ფორმატში, რადგან, გავრცელებული ინფორმაციით, ქურდებს პარლამენტში ლობისტები მრავლად ჰყავთ და ასე მარტივად კანონის გამკაცრებას არ დაუშვებენ.
რეზონანსი
საყვარელიძე: სააკაშვილის გამოსვლა ხელს უწყობს "ნაციონალების" დამარცხებას (რეზონანსი) 

ავტ.: თიკო ოსმანოვა

ინტერვიუ რამაზ საყვარელიძესთან 

რამაზ საყვარელიძე მიიჩნევს, რომ მიხეილ სააკაშვილის განცხადებები დაუფიქრებელია და „ნაციონალური მოძრაობისთვის“ ხშირად სარგებელზე მეტი ზიანი მოაქვს. მისი თქმით, ექსპრეზიდენტი პირველად დაუპირისპირდა საკმაოდ ძლიერ ძალას, ბანკებს, რაც პარტიას მნიშვნელოვნად დააზარალებს.

„მისი გამოსვლა "ნაციონალური მოძრაობის" რეიტინგს აფერმკთალებს. სააკაშვილმა "ნაციონალების" მოსვლის საფრთხე გახადა ცოტა უფრო არარეალური, ვიდრე ადრე იყო. მისი გამოსვლა ხელს უწყობს "ნაციონალების" დამარცხებას. რატომ დასჭირდა ეს სააკაშვილს, არ ვიცი“, - აცხადებს საყვარელიძე და დასძენს, რომ მსგავსი განცხადებები შესაძლოა „ქართული ოცნების“ ხელისუფლებაში ყოფნას კიდევ უფრო ამყარებდეს, თუმცა, რაში სჭირდება ეს მიხეილ სააკაშვილს, რთული სათქმელია. 

რესპონდენტი პრემიერ-მინისტრის განცხადებასაც ეხმაურება, რომლის თანახმადაც, ქვეყნის შიგნით სტაბილურობა და საგარეო პოლიტიკის თანმიმდევრულობა საქართველოს დეოკუპაციის საწინდარია. საყვარელიძე ფიქრობს, რომ ეს განცხადება პარტნიორი ქვეყნების მოწოდებების ერთგვარი პერიფრაზია და საქართველოს მართლაც აქვს ცალკეული პრობლემები მოსაგვარებელი, რომელთა გადაჭრის შემთხვევაში აფხაზებს, ოსებსა თუ საქართველოს დანარჩენ მოქალაქეებს თვალი სხვა ქვეყნებისკენ არ გაექცევათ. 

რამაზ საყვარელიძე გიორგი მარგველაშვილის ინიციატივიასაც ეხმაურება, რომლის თანახმადაც ამერიკის მხრიდან საქართველოს მხარდამჭერი აქტის მომზადების თაობაზე პრემიერის, პარლამენტის თავმჯდომარისა და პრეზიდენტის შეხვედრა უნდა შედგეს. საყვარელიძის აზრით, აქტის მიღება ამერიკის პოლიტელიტაზეა დამოკიდებული, თუმცა, ამ საკითხზე შეხვედრის გამართვა შესაძლებელია.  – „მოუხერეხებელი არაფერია. პრემიერი არ ამბობს ხოლმე შეხვედრაზე უარს. პარლამენტის თავმჯდომარე ცოტა უფრო კრიტიკულია, ვიდრე პრემიერი. მაგრამ ასეთ შეხვედრას თავისი დრო და ლოგიკური გამართლება უნდა. ჯერჯერობით ვერ ვხედავ ლოგიკას, რომ ასეთი შეხვედრა იდგეს დღის წესრიგში“, - დასძენს საყვარელიძე. 

“ნაცმოძრაობა” და “ოცნება” როგორც კოლიბრი და ნიანგი, ან პირიქით - ანუ, როგორ შემოვა მიხეილ სააკაშვილი საქართველოში - სარფის საბაჟოდან, თუ ჩვეულებრივი ავიარეისით (რეზონანსი) 
ავტ.: ეკატერინე ბასილაია

სტატიაში ნათქვამია, რომ მიხეილ სააკაშვილი საქართველოში ჩამოსვლას აანონსებს. განცხადებას შეფასებები უკვე მოჰყვა. მმართველ პარტიაში აცხადებენ, რომ მას ჩამოსვლისთანავე ციხე ელოდება, პოლიტოლოგები კი თვლიან, რომ ექსპრეზიდენტი არსად ჩამოსვლას არ გეგმავს და ეს უბრალოდ წინასაარჩევნოდ უკვე "მობეზრებული შულერული თამაშია".

"ნურავინ გვაშინებს სააკაშვილის დაბრუნებით. მას ელოდება საქართველოს მართლმსაჯულება და საქართველოს პენიტენციური დაწესებულება. შესაბამისად, კი, ბატონო, მობრძანდეს," - ამბობს მამუკა მდინარაძე.

"ნაციონალური მოძრაობის" პოლიტსაბჭოს თავმჯდომარე ნიკა მელია კი აცხადებს, რომ სააკაშვილის ჩამოსვლა ძალიან მშვიდად მოხდება - "რომელიმე ევროპული ქვეყნიდან აიღებს ბილეთს და ჩამოფრინდება ისე, როგორც საქართველოს ნებისმიერი რიგითი მოქალაქე". თუმცა, როდის - ამაზე პასუხი არ აქვს. პარტიის წევრები ძირითადად სააკაშვილის დაპირებებსა და მისი განხორციელების რეალურობაზე აკეთებენ აქცენტს.

პოლიტოლოგ გია ხუხაშვილის თქმით, სააკაშვილის არჩევნებამდე ჩამოსვლა გამორიცხულია და ეს არის შულერული თამაში, რომელიც "ოცნების" ინტერესებში შედის.

ამბობს, რომ "შეიძლება, ჩამოსვლის იმიტაცია ვნახოთ, სარფთან ახლოს, როგორც ადრეც გაუკეთებია, დაჯდება იქ სადმე, სადაც გამოჩნდება საქართველოს მთები და ეს იქნება".

"ეს არის თამაში, როდესაც დომინანტურ პოლიტიკურ ძალებს პოზიტიური დღის წესრიგის შექმნა არ შეუძლიათ წინასაარჩევნოდ და ცდილობენ, ასეთი შულერული თამაში წამოიწყონ ორ ხელში. შუა გაკრეფვის პრინციპით იწყებენ ერთმანეთზე შეტევას და ამით მთლიანად ავსებენ საინფორმაციო ველს, ხელს უწყობენ შეთქმულების თეორიის განვითარებას და, ფაქტობრივად, ამომრჩეველს სხვა არჩევანს არ უტოვებენ, ეუბნებიან, ამ ორიდან ერთ-ერთი უნდა აარჩიოო", - ამბობს ხუხაშვილი.
მისივე აზრით, "ნაციონალებს" ახლა "ევროპული საქართველოს" პრობლემა აქვთ, რადგან ამ პარტიებს ერთი ელექტორატი ჰყავთ და, ფაქტობრივად, "ნაცმოძრაობას" საჭიდაო გაუხდა, ელექტორატი არ წაართვას "ევროპულმა საქართველომ".

ხუხაშვილი პროგნოზირებს, რომ ამ შულერულ თამაშს მოჰყვება შეთქმულების თეორიები. მისი პროგნოზით, "ქართული ოცნება" იტყვის, რომ სააკაშვილი ამსტერდამიდან ავლაბრამდე თხრის გვირაბს, რომ სადღაც შადრევანთან უნდა ამოხეთქოს და ამაზე აიგება წინასაარჩევნო კამპანიაც. შემდეგ იქნება "ვიკილიქსის" ჩანაწერები, ვიდეო და ა.შ.

"ეს კინო ბევრჯერ გვაქვს ნანახი. ეს არის ერთგვარი სიმბიოზი - ერთმანეთი ეზიზღებათ, მაგრამ უერთმანეთოდ ცხოვრება არ შეუძლიათ. ისე არიან, როგორც კოლიბრი და ნიანგი. კოლიბრი ნიანგს კბილებს უწმენდს. ქართულ პოლიტიკაში ხან რომელია ნიანგი და ხან - რომელი," - ამბობს ხუხაშვილი.

პოლიტოლოგ ნიკა ჩიტაძის განცხადებით კი, სააკაშვილი არ გულისხმობდა, რომ არჩევნებამდე აპირებს საქართველოში ჩამოსვლას.  მისი განმარტებით, ექსპრეზიდენტმა იგულისხმა, რომ ჩამოვა მომავალში, როცა ამის საშუალება იქნება. ჩიტაძე მიიჩნევს, რომ ხელისუფლება არჩევნების გზით უნდა შეიცვალოს და ოპოზიციამ საპრეზიდენტო არჩევნებში ერთიან კანდიდატზე შეჯერება უნდა მოახერხოს. 

პოლიტოლოგი ვახტანგ ძაბირაძე დარწმუნებულია, რომ მიხეილ სააკაშვილი საქართველოში ჩამომსვლელი არ არის. მისი თქმით, რამდენიმე დღის წინ სააკაშვილი უკრაინაში ჩასვლასაც იქადნებდა, თუმცა, ეს ყველაფერი უკვე არასერიოზულ სახეს იღებს. 

"თუ თავად ვერ ხვდება, იქნებ მისმა კეთილმოსურნემ ურჩიოს, რომ ასეთი განცხადებები არჩევნების წინ ოპოზიციის საწინააღმდეგოდ მუშაობს. ან დრო აერია და 2003 წელი ჰგონია 2018 წლის ნაცვლად, ან უარესი - ეს ყველაფერი იცის და სწორედ იმიტომ აკეთებს ასეთ განცხადებებს, რომ ოპოზიციის დისკრედიტაცია მოხდეს.

თუ ფიქრობს, რომ დისკრედიტაციის შემდეგ გაჩნდება ქართულ საზოგადოებაში მისი მიმღებლობა, ამაში ცდება. ნერვები დაიოკოს და მშვიდად იყოს. ის არსად ჩამომსვლელი არ არის," - აცხადებს ძაბირაძე.
რუსულ-აფხაზური ორკვირიანი ერთობლივი წვრთნები მშვიდობიანი მოსახლეობის მონაწილეობით (რეზონანსი) 
ავტ.: თიკო ოსმანოვა

„რეზონანსის“ ცნობით, ოკუპირებულ აფხაზეთში რუსეთმა მორიგი მასობრივი წვრთნები დაიწყო. მოსკოვის შეიარაღებული ძალების 49-ე შენაერთისა და ე.წ. აფხაზური არმიის ერთობლივი მანევრირება სოხუმში 15 აპრილამდე გაგრძელდება.

წვრთნებში მშვიდობიანი მოსახლეობაც მონაწილეობს. რაიონების, ქალაქებისა და სოფლების დე ფაქტო ადმინისტრაციების ხელმძღვანელებს უკვე დაეგზავნათ შესაბამისი ინსტრუქციები. 

წვრთნებში ასევე მონაწილეობას მიიღებენ დე ფაქტო შსს, დე ფაქტო უსაფრთხოების სამსახური და საგანგებო სიტუაციების დე ფაქტო სამინისტრო. 

გალის ტერიტორიაზე წვრთნები ამ ეტაპზე კი მხოლოდ სოფელ პრიმორსკის ტერიტორიაზე მიმდინარეობს. თუმცა, როგორც "რეზონანსს" ადგილობრივებმა განუცხადეს, მორიგი საწვრთნელი ცენტრი რუსებმა შეიძლება, სოფელ ფიჩორშიც გახსნან. 

ვახტანგ მაისაია აცხადებს, რომ რუსეთის მხრიდან პროვოკაციული ქმედებები და წვრთნების დაწყება გასაკვირი არ არის,  თუმცა ამ ეტაპზე რაიმე სერიოზულ დაპირისპირებას რესპონდენტი არ ვარაუდობს. 

"არ მგონია, ამას რაღაც პროვოკაცია ან გართულება მოჰყვეს. ისინი შიგნით ცდილობენ თავიანთი შენაერთების მწყობრში მოყვანას. ასეთ წვრთნებს რომ შეიძლება მოჰყვეს მცოცავი ოკუპაცია და სხვა, ამის გამორიცხვა, რა თქმა უნდა, არ შეიძლება, მაგრამ სამხედრო დაპირისპირებას არ ველოდები. ყოველ შემთხვევაში, ამ ეტაპზე", - აღნიშნავს მაისაია.

მისივე თქმით, რუსეთში ახლა მსოფლიო ჩემპიონატი ახლოვდება და მოსკოვს არ აწყობს ვითარების დაძაბვა არც ერთ ქვეყანასთან. 

ანალოგიურად ფიქრობს კავკასიოლოგი მამუკა არეშიძეც. მისი თქმით, ეს არის ძალის დემონსტრირება და არა სამხედრო ოპერაცია. თუმცა, აქვე დასძენს, რომ რუსეთი ემზადება "ხვალინდელი დღისთვის" და სწორედ ამას უკავშირდება რუსეთის მთელი რიგი სამხედრო აქტივობები.

რუსები მიხეილ ხუბუტიას ღალატში ადანაშაულებენ - პუტინის მოყვარულ ქართველ ბიზნესმენს ამერიკული "სი-აი-ეი"-სა და ბრიტანული დაზვერვის ჯაშუშობაში დასდეს ბრალი (რეზონანსი) 
ავტ.: ეკატერინე ბასილაია

რუსული მედია "რუსეთში ქართველთა კავშირის" თავმჯდომარეს, მიხეილ ხუბუტიას ღალატსა და აშშ-ის დაზვერვის სამსახურის სასარგებლოდ ჯაშუშობაში სდებს ბრალს. რუსული საინფორმაციო წყაროების ცნობით, ხუბუტია "ფაქტზე "გამოიჭირეს" - დააფიქსირეს, როგორ გადასცემდა ბიზნესმენი საერთაშორისო ორგანიზაცია "ტრანსფარენსი ინტერნეიშენალის" წარმომადგენელს დიდ კონვერტს ქაღალდებით.

რუსული მედიის ცნობით, ჟურნალისტური მოკვლევით დადგინდა, რომ ეს ვიდეო გასული წლის ზაფხულშია ჩაწერილი და ეს ორგანიზაცია ხუბუტიას მიერ გადაცემული დოკუმენტების საფუძველზე აქვეყნებს კომპრომატებს.

გარდა ამისა, დაადგინეს, რომ ხუბუტია აქტიურად თანამშრომლობს ამერიკულ ორგანიზაციასთან და ეს კომპრომატების გადაცემის პირველი შემთხვევა არ ყოფილა. წერენ, რომ ორგანიზაცია "ტრანსფარენსი ინტერნეიშენალის" საქმიანობა რუსეთში ბოლო წლების განმავლობაში ძალიან გააქტიურებულია და ერთი მეორის მიყოლებით უპირისპირდება იმ ადგილობრივ პოლიტიკოსებსა და ბიზნესმენებს, რომლებიც აშშ-ის ხელისუფლებისთვის მიუღებელია. თავად ორგანიზაცია კი, რომელსაც მთელ მსოფლიოში კორუფციასთან ბრძოლა აქვს გამოცხადებული, თანამშრომლობს ამერიკულ "სი-აი-ეი"-სა და ბრიტანულ დაზვერვასთან.

 „რეზონანსი“ ხაზს უსვამს, რომ ხუბუტიას აქვს იარაღის მაღაზიათა ქსელი "კოლჩუგა", რომელსაც პრაქტიკულად რუსეთში კერძო პირებზე იარაღის მიყიდვის მონოპოლია გააჩნია. იგი რუსეთის ძალოვანი სტრუქტურების მსხვილი მიმწოდებელიცაა და ძალიან შთამბეჭდავი კონტრაქტების სია აქვს. მათ შორის არის შს სამინისტრო, სასჯელაღსრულების სამსახური, საგამოძიებო კომიტეტი და ა.შ., რომლებზეც შეიარაღებას ყიდის. ამის გამო მას დიდი კავშირები აქვს ძალოვანი სტრუქტურების მაღალჩინოსნებთან.

ასევე ხუბუტია ფლობს ერთ-ერთ ყველაზე მნიშვნელოვან აქტივს, მოდურ სავაჭრო და საგამოფენო კომპლექს "გოსტინნი დვორს", რომელიც მდებარეობს თითქმის კრემლის ფანჯრების წინ და სადაც იმართება ყველა რუსული მასშტაბური და საერთაშორისო მნიშვნელობის შეხვედრა-მიღებები. ასევე ამ შენობაში იყო განთავსებული ვლადიმირ პუტინის საარჩევნო კამპანიის შტაბიც.

რუსული მედიის მტკიცებით, ბოლო დროს ხუბუტიას ზოგიერთი ქმედება წარმატებით დაემთხვა მის კავშირებს დასავლეთის ორგანიზაციასთან. მაგალითად ის, რომ ხუბუტია დაპირისპირებულია დედაქალაქის ადგილობრივ მმართველობასთან, არავისთვის არ არის საიდუმლო და "ტრანსფარენსი ინტერნეიშენალი" სწორედ ადგილობრივი მმართველობის კორუფციაზე წერდა აქტიურად.

რუსული მედია წერს, რომ ხუბუტიამ ჯერ უღალატა საკუთარ სამშობლოს - საქართველოს და 2008 წელს ქართველებმა "რუსეთში ქართველთა კავშირის" თავმჯდომარე კონფიდენციალური მოლაპარაკებისას მნიშვნელოვანი ინფორმაციის გატანაში დაადანაშაულეს. ახლა კი მეორე სამშობლოსაც მიადგა და ამერიკულ ორგანიზაციას მისი გარემოცვის შესახებ კომპრომატებს აწვდის. მედია ამტკიცებს, რომ ხუბუტია, როგორც გავლენის აგენტი, ფინანსურ სარგებელს იღებს იმით, რომ ამერიკულ ორგანიზაციას ინფორმაციის მიწოდებაში ეხმარება.

პროფესორი კორნელი კაკაჩია მიიჩნევს, რომ ხუბუტია ყოველთვის რუსეთის ინტერესების გამტარებლად მოიაზრებოდა და როგორც ჩანს, რაღაც ჯგუფს მისი ჩაძირვა უნდა. 

"დრო გვიჩვენებს, როგორ მოახერხებს ამ სიტუაციიდან გამოსვლას. დიდი ალბათობით, ფინანსური ინტერესების გადაკვეთის გამო ხდება ეს. ხუბუტია რომ არასდროს იყო პროდასავლური და დემოკრატია საერთოდ არც ესმის, ეს ყველამ იცის. ის ყოველთვის იმპერიული რუსეთის მსახური იყო," - ამბობს კაკაჩია.
ხორავას ქუჩაზე მოკლულის მამა: "არსებობს ეჭვი, რომ კიდევ ორმა ბავშვმა გამოიყენა დანა" (რეზონანსი) 
ავტ.: ნინო ქეთელაური

ხორავას ქუჩაზე მომხდარი ინციდენტის საქმეზე პროკურორმა სასამართლოზე აუდიო და ვიდეო ჩანაწერი წარადგინა.

დაცვის მხარის თქმით, აღნიშნული აუდიოჩანაწერით დასტურდება, რომ დანა სხვებსაც ჰქონდათ, რომლებიც, დიდი ალბათობით, მონაწილეობდნენ დანაშაულის ჩადენაში. ამის მტკიცებულებად ადვოკატი ტარიელ კაკაბაძე იმ ფრაზებს ასახელებს, რომლებიც აღნიშნულ ჩანაწერებში ისმის, თუმცა, ამ ეტაპზე ადვოკატს დეტალებსა და კონკრეტულ ფრაზებზე საუბრის უფლებას კანონი არ აძლევს. 

როგორც ერთ-ერთი გარდაცვლილი მოზარდის, დავით სარალიძის მამა "რეზონანსთან" საუბრისას აცხადებს, აქვს საფუძვლიანი ეჭვი, რომ მისი შვილის მიმართ დანა კიდევ ორმა ბავშვმა გამოიყენა. 

საქმის პროკურორი აქცენტს იმაზე აკეთებს, რომ ამ ჩანაწერით მკვლელობაში ბრალდებულთა დანაშაული დასტურდება. იქ ბრალდებულები საუბრობენ იმის შესახებ, თუ რა ვითარებაში მოხდა ხორავას ქუჩაზე მკვლელობა.
ზვიად დევდარიანს სექსუალურ ზეწოლაში კიდევ რამდენიმე ქალი ადანაშაულებს (რეზონანსი) 
ავტ.: ნინო ქეთელაური

სიდა-ს ყოფილი ხელმძღვანელი ზვიად დევდარიანი სამართლებრივ დავას იწყებს. დევდარიანი პირადი ტელეფონებისთვის ექსპერტიზის ჩატარებასაც აპირებს და მოითხოვს, ასევე დაიწყოს ძიება მათ მიმართ, ვინც შელახა მისი უფლებები, კერძოდ, "დაარღვია პირადი მიმოწერის საიდუმლოება და გადასცა მესამე პირს, რათა მომხდარიყო ზვიად დევდარიანის დისკრედიტაცია".

თავის მხრივ, "ქალთა მოძრაობაში" აცხადებენ, რომ დევდარიანის მხრიდან სექსუალური შევიწროების კიდევ რამდენიმე ფაქტი აქვთ, რომელიც უახლოეს დღეებში სახალხო დამცველის აპარატს გადაეგზავნება.

დევდარიანის მხრიდან სამართლებრივ დავასთან დაკავშიებით, ის ქალები, რომელთანაც მას მიმოწერა ჰქონდა, აცხადებენ, რომ ამით დევდარიანმა მხოლოდ დაადასტურა, რომ მისი მხრიდან სექსუალური ხასიათის მიმოწერებსა და შევიწროებას ადგილი ნამდვილად ჰქონდა.

მათი თქმით, ამაზე მეტყველებს ადვოკატის ფრაზაც - "რას აკეთებდა ზვიადი ისეთს, რასაც სხვები არ აკეთებენ". 
აფხაზეთს სიძვირის დიდი ტალღა დაატყდება  - ქართულ პროდუქტზე უარის თქმით მთელი რეგიონი მძიმე პირობებში აღმოჩნდება (რეზონანსი) 
ავტ.: მარი ჩიტაია

რუსეთში, აზიური ფაროსანას გავრცელების საფრთხის გამო, კრემლმა აფხაზური პროდუქტისთვის ფსოუს საზღვარი ჩაკეტა. მანამდე კი, რუსეთის მონდომებით, ე.წ. ენგურის ხიდის გარდა, ყველა გადასასვლელი ჩაიკეტა და აფხაზეთის რეგიონიდან პროდუქტის გადმოტანა მინიმუმამდე შემცირდა. ოკუპირებულ ტერიტორიაზე აღარ შედის ქართული პროდუქტიც. სტატიის თანახმად, ყველაზე რთულ ვითარებაში გალი აღმოჩნდა, ის, ფაქტობრივად, ეკონომიკურ ბლოკადაში მოექცა. 

ექსპერტთა კლუბში ვარაუდობენ, რომ ემბრაგო დიდხანს არ გასტანს და უახლოეს ხანში ქართული პროდუქტის შეტანა კვლავ გახდება შესაძლებელი. თუმცა, გაძვირება უკვე დაიწყო და ხალხი გაუსაძლის პირობებშია.

ირაკლი ცქიტიშვილის თქმით, გალის მოსახლეობას არ აქვს შემოსავალი და სურსათზე დაწესებული აკრძალვა მდგომარეობას კიდევ უფრო დაამძიმებს. ცქიტიშვილი აქვე ხაზს უსვამს, რომ ფაროსანა საქართველოში თავდაპირველად აფხაზეთიდან შემოვიდა და ბრალდება, თითქოს ოკუპირებულ ტერიტორიაზე საქართველოს სხვა რეგიონებიდან გავრცელდა მავნებელი, აბსურდულია. 

სტატიაში ყურადღება გამახვილებულია იმ ფაქტზე, რომ „ემბარგოს“ დე ფაქტო ხელისუფლების წარმომადგენლების ნაწილიც ეწინააღმდეგება. აფხაზეთის ე.წ. ვიცე-პრემიერ ასლან კობახიას თქმით, ეს კარანტინი ბლოკადის ტოლფასია. 

„საქართველო მშვენივრად ვაჭრობს რუსეთთან, ბოლო წლებში ძალიან კარგად აქვთ აწყობილი სავაჭრო ურთიერთობები, მაგრამ მათთვის არაფერი აუკრძალავთ. აფხაზეთს აუკრძალეს, რაც ნიშნავს, რომ ჩვენ "როსსელხოზნადზორის" ხახაში აღმოვჩნდით. არადა, ფაროსანამ საზღვრები არ იცის", - აცხადებს კობახია.

ლარის გამყარება გაგრძელდება, ფინანსისტები 2,36-ს ვარაუდობენ  - "მინიმუმ მაისამდე აუცილებლად შენარჩუნდება დღევანდელი ტენდენცია" (რეზონანსი) 

ავტ.: ნათია ლომიძე

„რეზონანსის“ ცნობით, ბოლო დღეების განმავლობაში ეროვნული ვალუტა მყარდება. რევალვაციის პროცესი იმდენად სწრაფად მიმდინარეობს, რომ საქმეში ეროვნული ბანკი ჩაერია და ლარის გამყარებას 20 მლნ დოლარის შესყიდვით შეუშალა ხელი. მიუხედავად ამისა, ფინანსისტები ამ დღეებში გაცვლით კურსს 2,36-ის ფარგლებში ვარაუდობენ.

ლარის სწრაფ გამყარებას დოლარის შესუსტებაც უწყობს ხელს. გარდა ამისა, ერთმანეთს დაემთხვა კვარტალის ბოლო და წინასააღდგომო სამზადისი. ამ დროს ლარზე მოთხოვნამ მკვეთრად იმატა. რომ არა ეროვნული ბანკის ინტერვენცია, შესაძლოა, კურსი გუშინვე 2,35-მდე ჩამოსულიყო.

სპეციალისტები მიიჩნევენ, რომ გაუფასურების ტალღა საშუალოვადიან პერიოდში მოსალოდნელი არ არის და ლარი კიდევ რამდენიმე პუნქტით - 2.36-მდე გამყარდება.

თსუ-ის პროფესორი ვახტანგ ჭარაია მიიჩნევს, რომ ეროვნული ვალუტა გამყარების ტრენდს შეინარჩუნებს და ამ ეტაპზე სებ-ის მიერ მიღებული გადაწყვეტილება ურიგო არ იყო. მისი პროგნოზით, ახლო პერიოდში დევალვაციის საფრთხე არ ჩანს, გაცვლითი კურსი გამყარებისკენ არის მიმართული და ასე გაგრძელდება, თუ სამომავლოდ რაიმე სპეკულაციას არ ექნება ადგილი. ჭარია ყურადღებას ტურისტული სეზონის დაწყებაზეც ამახვილებს და ხაზს უსვამს, რომ ეროვნული ვალუტისთვის ყველაზე რთული პერიოდი იანვარ-თებერვალია. 

ლარის გაუფასურებას მოკლევადიან პერიოდში გამორიცხავს "ეფიქს ჯგუფის" ანალიტიკოსი ნიკა შენგელიაც. მისი ვარაუდით, ამ დღეებში კურსი 2.36-ის ფარგლებში იტრიალებს. 

ბანკები საკუთარ კლიენტებს მიზანმიმართულად აჯარიმებენ (რეზონანსი) 

ავტ.: ნათია ლომიძე

გამოცემის ცნობით, კომერციული ბანკების შემოსავალი, საპროცენტო განაკვეთთან ერთად, ჯარიმებითაც თვალსა და ხელს შუა იზრდება. სტატიაში ნათქვამია, რომ ბანკებს მომხმარებლები შეგნებულად მიჰყავთ ჯარიმა-საურავებამდე. კომერციული ბანკების ინტერესი ამ მხრივ საკმაოდ დიდია, რადგან ამგვარი შემოსავალი საპროცენტო შემოსავალზე მეტია. სპეციალისტები, ირაკლი ბერძენაძე და ვაჟა კაპანაძე მომხმარებლის უფლებების დასაცავად ეროვნულ ბანკს რეაგირებისკენ მოუწოდებენ.

სეზონური დაავადებებით სულ უფრო მეტი ადამიანი იტანჯება (რეზონანსი) 
ავტ.: თამუნა მუკბანიანი

სტატიის თანახმად, გაზაფხულსა და შემოდგომაზე სეზონური დაავადებები (ალერგია, გულისისხლძარღვთა დაავადებები და ა.შ.) აქტიურდება, დაავადებულთა რიცხვი კი წლიდან წლამდე იზრდება. 

ახალი თაობა

რომან გოცირიძე: „სააკაშვილი საქართველოში საკუთარი რისკის ფასად ჩამოვა“ (ახალი თაობა)

ავტ. ნონა ცაბაძე

ინტერვიუ რომან გოცირიძესთან. 

ფრაქცია „ნაციონალური მოძრაობის“ თავმჯდომარე რომან გოცირიძე ამბობს, რომ თუკი საპრეზიდენტო არჩევნებისთვის ოპოზიცია გაერთიანდება და შეთანხმდება საერთო კანდიდატზე, ეს იქნება ამჟამინდელი ხელისუფლების შეცვლის სათავე. ხოლო იმ შემთხვევაში, თუ სახელისუფლო კანდიდატი დამარცხდება, საქართველოს ყოფილი პრეზიდენტი მიხეილ სააკაშვილი სამშობლოში დაბრუნდება და მას ამის არ შეეშინდება. 
რაც შეეხება საპრეზიდენტო კანდიდატს, გოცირიძის აზრით, ის უნდა იყოს ყველაზე მაღალი ნდობით აღჭურვილი, მაღალრეიტინგული პირი და არ არის აუცილებელი, ის „ნაციონალურ მოძრაობას“ წარმოადგენდეს. 
გოცირიძე იმედს გამოთქვამს, რომ მათ გამარჯვებაში დაეხმარება „ქართული ოცნება“, კერძოდ, ბიძინა ივანიშვილი შეარჩევს რომელიმე ოდიოზურ ფიგურას, რომელიც დაცინვის საგანი გახდება და მისი დამარცხებაც გამარტივდება. 
რესპონდენტი დასძენს, რომ კანდიდატურის შერჩევის მხრივ  კონკრეტულ პირებზე მსჯელობა ჯერ არ ყოფილა. 
ნუკრი ქანთარია: „სააკაშვილს ღია კარით ელის მატროსოვი“ (ახალი თაობა)

ავტ. ნათია ხურცილავა

ინტერვიუ ნუკრი ქანთარიასთან.

„ქართული ოცნების“ წევრი, დეპუტატი ნუკრი ქანთარია გამოცემასთან საუბრობს საპრეზიდენტო არჩევნებზე და საქართველოს ყოფილი პრეზიდენტის, მიხეილ სააკაშვილის შესაძლო ჩამოსვლაზე საქართველოში. მას ეჭვი აქვს, რომ სააკაშვილი ძველებურად ცრუ დაპირებებს იძლევა თავისი თანაგუნდელების გასაგონად და სინამდვილეში აქ ჩამოსვლას ვერ გაბედავს, რადგან მას ქართული მართლმსაჯულება და მატროსოვის ციხის ღია კარები ელოდება. 
რაც შეეხება ეკონომიკური ვითარების კრიზისს, რომელზეც სოციალური ქსელით საუბრობს სააკაშვილი, ქანთარია ამბობს, რომ ექს-პრეზიდენტს ყოველთვის ჰქონდა ილუზია, რომ ინგრევა ის ქვეყანა, სადაც თვითონ არ არის მართვის სათავეში. რესპონდენტი დასძენს, რომ სამართლებრივად, სააკაშვილის საპრეზიდნტო კანდიდატობა ვერ მოხერხდება. 
„ქართული ოცნება“ ეკა ბესელიას წინააღმდეგ / ვის უნდა მისი თანამდებობის დაკავება (ახალი თაობა)

ავტ. შორენა მარსაგიშვილი

გამოცემის ინფორმაციით, მმართველ გუნდში სერიოზული შიდადაპირისპირებაა, - ე.წ. ახალი სახეები ძველი სახეების დაკნინებას და პარლამენტზე სრული კონტროლის დამყარებას ცდილობენ. მმართველ პარტიასთან დაახლოებული ანონიმური წყაროს განმარტებით, ახალი ფრთის სამიზნე ეკა ბესელიაა, რომლის შეცვლაც აქვთ განზრახული და იურიდიულ საკითხთა კომიტეტის თავმჯდომარეობის კანდიდატიც უკვე შერჩეული ჰყავთ, ის დავით მათიკაშვილია. 
სტატიის თანახმად, ეკა ბესელიას წინააღმდეგ სკანდალის აგორებას მმართველი გუნდის წარმომადგენლები სხვისი ხელით გეგმავენ. კერძოდ, აპრებენ, მას ნარკოდანაშაულისთვის დაკავებული ირაკლი ქორიძის შეწყალების თხოვნა მოჰკითხონ. 
სტატიია ვტორი წერს, რომ საპარლამენტო უმრავლესობა ცდილობს, ქორიძის შეწყალების პასუხისმგებლობა პრეზიდენტ მარგველაშვილს დააკისროს და მას პარლამენტში 2 მაისს დაგეგმილ შეხვედრაზეც დაუსვამენ კითხვებს ამის შესახებ, თუმცა, ჟურნალისტის დაკვირვებით, შესამჩნევია, რომ ეკა ბესელია ამ თემის გახმაურების შემდეგ ძველებურად აღარ აქტიურობს. 
გია გაჩეჩილაძე: „მადნეული რუსებს ნაცონალებმა გადასცეს“ / ბიძინა ივანიშვილს მადნეულთან არანაირი შეხება არ აქვს“ (ახალი თაობა)

ავტ. გულიკო ბალაძე

სტატიაში საუბარია პარლამენტში გიორგი გაჩეჩილაძესა და გიორგი ვაშაძეს შორის მომხდარ დაპირისპირებაზე. საქმე ეხებოდა ბოლნისის რაიონში მადნეულის მოპოვებით სამუშაოებს. გაჩეჩილაძე განმარტავს, რომ „ნაციონალური მოძრაობის“ ხელისუფლებამ გარემოს დაცვის კანონში შეიტანა ცვლილებები, რომლის მიხედვითაც, თუკი პირი ფულს გადაიხდიდა, ყველაფრის უფლება ეძლეოდა, ამ დროს კი ვაშაძე იუსტიციის მინისტრის მოადგილე იყო და ახლა მისი მხრიდან კრიტიკული ტონით საუბარი გუგებარია. გაჩეჩილაძის თქმით, დანაშაული ჩაიდინა წინა ხელისულებამ და მისი წარმომადგენლები ცდილობენ, მოქმედს შეაწმინდონ ხელი. მისივე განმარტებით, ბიძინა ივანიშვილის მისამართით ბრალდებები ტყუილად ისმის, რადგან მას ამ საკითხთან შეხება არ აქვს. გაჩეჩილაძე განმარტავს, რომ ამ საქმეში რამდენიმე სუბიექტი ფიგურირებს, მათ შორის, კობა ნაყოფია, ყოფილი პრემიერ-მინისტრი საქმისგან შორს დგას.
„ბიძინა ივანიშვილი საქართველოდან გაქცევას აპირებს“ / ლეიბორისტები ყოფილ პრემიერს გაეროში უჩივიან (ახალი თაობა)

ავტ. შორენა მარსაგიშვილი

ინტერვიუ ბეჟან ნათელაშვილთან.

„ლეიბორისტული პარტიის“ წევრი ბეჟან ნათელაშვილი აცხადებს, რომ ბიძინა ივანიშვილს გიგანტური ჰესების მშენებლობით საქართველოს და მთლიანად რეგიონის განადგურება აქვს განზრახული და ვინაიდან მისი შეჩერება ვერავინ შეძლო, „ლეიბორისტულმა პარტიამ“ გადაწყვიტა, გაეროს მიმართოს დახმარებისთვის. ნათელაშვილი ელის, რომ ხალხი არ აპატიებს ყოფილ პრემიერს ბუნებისთვის მიყენებულ გამოუსწორებელ ზიანს და მალე სხვადასხვა რაიონში საპროტესტო მუხტი იფეთქებს, საპასუხო კი ბიზნესმენი ქვეყანას დატოვებს. 
რესპონდენტი ამბობს, რომ საქართველოს 20% ოკუპირებულია, დარჩენილი ნაწილი კი ბიძინა ივანიშვილმა გადათხარა. 
ის დასძენს, რომ „ქართული ოცნების“ მმართველ ძალად დარჩენა მთლიანად რეგიონისთვის არის სახიფათო.
თურქეთის ელჩმა ართვინში გამართული ანტიქართული ღონისძიების გამო სინანული გამოთქვა / ნიკოოლოზ მჟავანაძე: „არასამთავრობოებს ,ხოლოდ სექსუალური და რელიგიური უმცირესობები აინტერესებთ“ (ახალი თაობა)

ავტ. შორენა მარსაგიშვილი

„უფლებადამცველთა გაერთიანების“ თავმჯდომარე ნიკოლოზ მჟავანაძე ამბობს, რომ მარტის დასაწყისში თურქეთის ქალაქ ართვინში ქართველი ოკუპანტებისგან გათავისუფლების 97 წლისთავი აღინიშნა, რაც თურქულმა მედიამაც გააშუქა. მჟავანაძემ მომხდართან დაკავშირებით ახსნა მოსთხოვა საქართველოს საგარეო საქმეთა სამინისტროს. თავის მხრივ, უწყებამ საქართველოში თურქეთის ელჩი დაიბარა და მასთან გამართული შეხვედრის შემდეგ ცნობილი გახდა, რომ უკვე მოხდა ოფიციალური ანკარის და ართვინის გუბერნიის ინფორმირება აღნიშნულთან დაკავშირებით. მხარეები შეთანხმდნენ, რომ გააგრძელებენ მუშაობას ორი ქვეყნის ინტერესების დასაცავად. 
მჟავანაძის ინფორმაციით, ელჩმა მომხდარის გამო ბოდიში მოიხადა და პირობა დადო, რომ მსგავსი ფაქტი აღარ განმეორდება. უფლებადამცველი დასძენს, რომ საქართველოში მომუშავე არასამთავრობო ორგანიზაციები მხოლოდ სექსუალური და რელიგიური უმცირესობების დაცვით არიან დაკავებული და ასეთ სენსიტიურ საკითხებზე ყურადღებას არ ამახვილებენ. 
„ოსები ამბობენ, რომ ტატუნაშვილი გულის უკმარისობით გარდაიცავალა“ / „ვახტანგ ყოლბაია: „ფაროსანა სოჭიდან და კრასნოდარიდან გადმოვიდა საქართველოში“ (ახალი თაობა)

ავტ. გულიკო ბალაძე

ინტერვიუ ვახტანგ ყოლბაიასთან.

აფხაზეთის ავტონომიური რესპუბლიკის მთავრობის თავმჯდომარის მოვალეობის შემსრულებელი ვახტანგ ყოლბაია იხსენებს, რომ ჟენევის ფორმატით გამართული მოლაპარაკების დროს არჩილ ტატუნაშვილის მკვლელობაში რუსული მხარის დადანაშაულებამ მძიმე რეაქცია გამოიწვია ოკუპანტი სახელმწიფოს წარმომადგენლებში. მისი განმარტებით, რუსები ამტკიცებენ, რომ საქართველოს მოქალაქე გულის უკმარისობით გარდაიცვალა და მათ ამ საქმესთანა რვითარი კავშირი არ აქვთ. 
რესპონდენტი ეხმაურება საქართველოს მისამართით რუსეთის მხრიდან გაჟღერებულ ბრალდებას, რომ აზიურო ფაროსანას გავრცელების მიზეზი, შესაძლოა, ბიოლოგიური დივერსია იყოს. ყოლბაია ამ ბრალდებას ალოგიკურს უწოდებს და აღნიშნავს, რომ ფაროსანა აფხაზეთიდან, სოჭიდან, კარსნოდარის მხრიდან შევიდა ზუგდიდში, უბრალოდ, ახლა ისინი საკუთარი უმოქმედობის გამართლებას სხვისი დადანაშაულებით ცდილობენ. მეტიც, ყოლბაია ფიქრობს, რომ სხვადასხვა სახის გამანადგურებლები საქართველოში რუსეთის ფედერაციის ტერიტორიებიდან შემოდიან. 

